
Aylanaman, sharqni kezib, aylanaman,
Iboli bir yor topolmay o'ylanaman.

O'z yurtimning go'zallari til bilmasa,
Uzun ko'ylak turkman qizga uylanaman.

Ko'zim tushsa, yuzlari lov-lov yonadi,
Gul ko'ksida qirqta chaman tovlanadi,

Qirqilmagan kokillari cho'lg'anadi,
Uzun ko'ylak turkman qizga uylanaman.

U elining urflarini qilmaydi xor,
Beshiklari allasiga bo'lmaydi zor,

Qoshlarida momosining o'smasi bor,
Uzun ko'ylak turkman qizga uylanaman.

Bir xil libos kiymish, ko'rdim, nechalari,
Oyboldog'i yaltiraydi kechalari,

Yashnab ketar, yursa, Toshkent ko'chalari,
Uzun ko'ylak turkman qizga uylanaman.

